
Komité Revizaun Orsamentál (KRO) Kontinua Halo
Diskusaun Ba Tetu Indikativu OGE 2026 Ho MSSI

Díli - Kinta, loron 6 fulan Agostu tinan 2025, Komité Revizaun Orsamentál (KRO)

ne'ebé lidera husi Sua Exelensia Primeiru Ministru Sr. Kayrala Xanana Gusmão, no

ekipa sira kompostu husi Sua Exelensia Vise-Primeiru-Ministru,  Ministru Kordenadór

Asuntu Ekonómiku no Ministru Turizmu no Ambiente Sr. Fransisco Kalbuadi Lay, Sua

Exelensia Vise-Primeiru-Ministru,  Ministru Kordenadór Asuntu Sosiais no Ministru

Dezenvolvimentu Rurál Abitasaun Komunitária Sr. Mariano Assanami Sabino, Sua

Exelensia Ministra Finansas Sra. Santina José Rodrigues F. Viegas, Sua Exelensia Vise-

Ministra Finansas Sra. Felícia Claudinanda Cruz Carvalho, Sua Exelensia Ministru

Planeamentu Investimentu Estratéjiku Sr. Gastão Sousa, Sua Exelensia Ministru Obras

Públikas Sr. Samuel Marçal.

Komité Revizaun Orsamentál kinta ne’e kontinua hala'o reuniaun ho Ministériu

Solidaridade Sosiál no Inkluzaun ho ninia institusaun tutelada sira, hahú husi tuku

8:30 - 11:00 dader. Enkuantu sei kontinua kedas ho Ministériu Asuntu Kombatentes

Libertasaun Nasionál ho oras 11:00 - 12:30 meudia. Iha parte loraik kontinua ho

Ministériu Saúde inklui ninia instituisaun tutelada sira husi oras 14:00 - 18:00.

Objetivu husi reunian ne’e, liña ministeriál idaidak halo diskusaun ho Komité Revizaun

Orsamentál (KRO) nune’e bele hetan konsiderasaun finál ba sira-nia Orsamentu Jerál

Estadu tinan 2026. Entretantu totál pakote tetu indikativu Orsamentu Jerál Estadu

tinan 2026 ho totál billiaun 1,85.

Reuniaun ne’e hala'o iha Salaun Auditoriu Ministériu Finansas, hahú husi loron 5 fulan

Agostu no termina iha loron 23 Agostu tinan 2025 .



MPRM husu adisionál millaun $100-resin ne’ebé 

prioriza setór petróleu no minerál

Ministru Petróleu no Rekursu Minerál, Francisco Monteiro. Imajen Tatoli/Francisco Sony

DILI, 08 Agostu 2025 (TATOLI) – Ministériu Petróleu no Rekursu Minerál (MPRM) hafoin halo 
ezersísiu no ajustamentu ba programa sira bazeia ba Orsamentu Jerál Estadu (OJE) 2026, ne’ebé distribui 
husi Ministériu Finansa, husu adisionál millaun $100-resin iha reuniaun Komité Revizaun Orsamentu 
(KRO).

Ministru Petróleu no Rekursu Minerál, Francisco Monteiro, hateten tetu ne’ebé sira simu husi Ministériu 
Finansa hamutuk millaun $40,6. Montante ne’e aloka bá saláriu no vensimentu millaun $1,2, bens no 
servisu $14,4 no transferénsia públika millaun $25.

“Husi orsamentu ne’e ami elabora ba planu no programa prioridade ministériu nian iha nesesidade husu 
adisionál millaun $100-resin. Ida-ne’e ba planu no prioridade rua iha tinan oin mak petróleu no minerál”, 
Francisco Monteiro hateten iha Ministériu Finansa, ohin.

Ministru esplika kona-ba setór petróleu no minerál ne’e importante tebes, tanba petróleu ne’e daudaun iha 
faze negosiasaun no estudu tékniku importante sira ne’ebé bele lori Timor-Leste ba konvense no afirma 
dada kadoras Greater Sunrise no Bayu Undan mai iha Natarbora hodi dezenvolve indústria petrolífera.

“Implementasaun projetu Tasi-Mane Suai Supply Base no autoestrada tenke la’o. Kona-ba parte minerál 
nian, tinan kotuk no tinan ida-ne’e, ita intensifika loloos lisensiamentu ba esplorasaun balun iha rai-laran 
ne’ebé fatin balun fó ona lisensiamentu no balun seidauk, ita kontinua iha tinan oin”, nia dehan.

Ba empreza sira ne’ebé hetan ona lisensa, sira komesa serbisu no hein katak tinan oin bele iha ona 
rezultadu balun iha parte mineiru nian.

Kona-ba ezekusaun Orsamentu Jerál Estadu (OJE) tinan 2025, MPRM no instituisaun tutelada sira atinji 
ona 50%-resin, garante katak iha fulan oin mai ezekusaun sei sa’e maka’as tanba daudaun iha projetu balun 
mak sei iha faze konkursu nia laran.

Jornalista: Arminda Fonseca                  Editora: Maria Auxiliadora



KRO 2026: MTK husu proposta inisiál mantein miliaun $20

DILI, 08 Agostu 2025 (TATOLI)—Ministru Transporte Komunikasaun, Miguel Marques 

Gonçalves Manetelu, hateten prosesu ba elaborasaun Orsamentu Jerál Estadu (OJE) 2026 ne’e, 

MTK submete uluk proposta inisiál ho montante millaun $20, iha enkontru Komité Revizaun 

Orsamentu Polítika (KROP) tinan 2026.

Maibé, nia hatutan, Ministéria Finansas hasai envelope fiskál ne’ebé sira simu ba ho kategória 

rua de’it mak hanesan saláriu no beins servisu, neʼebé prevee millaun $9, entaun ida-ne’e la 

inklui ho kategória kapitál menór no kapitál dezenvolvimentu.

“Ohin, iha aprezentasaun pasta matak ne’ebé entrega mai ami ne’e mantein ho miliaun $9, 

ne’ebé mantein ho kategória tolu mak saláriu vensimentu, beins servisu no transferénsia públika 

ne’e atu entrega ba Administrasaun Navigasaun Aero Timor-Leste (ANA-TL),” Ministru 

Manetelu ne’e informa ba jornalista sira iha Ministériu Finansa, Aitarak-Laran, ohin.

Iha diskusaun ne’e, parte husi Ministériu Transporte Komunikasaun kontinua husu Ministériu 

Finansa mantein sira-nia proposta inisiál miliaun $20 ne’e, entaun hotu-hotu akomoda de’it 

tantu la hateten katak aseita adisionál ne’e ka lae.

Maibé, tuir nia, akomoda depois liuliu ba saláriu ho vensimentu tenke ko’alia ho Komisaun 

Funsaun Públika (CFP), tanba sira halo hela ezersisiu atu haree totál funsionáriu permanente 

hira, kontratadu hira no osan hira tanba ne’e desizaun sei mai ikus.

“Ohin, seidauk iha desizaun atu mantein evelope fiskál ida sira fó ba ami millaum $9 ou mantein 

ho ami-nia pedidu inisiál millaun $20,” nia hateten.

Entretantu, osan millaun $20 ne’e la tama orsamentu ne’ebé sei aloka iha Fundu Infraestutura 

(FI) tanba iha FI ne’e jere husi Ministériu Planeamentu Investimentu Estratéjiku (MPIE),

“Osan kontinuasaun ba Aeroportu Internasionál Prezidente Nicolau Lobato, estudu viabilidade 

ba ida agora atu la’o konstrusaun karik ne’e hotu iha 2026 no tuir mai sei halo konstrusaun portu 

Ataúro, portu Com (Lautein) no ida Kairabela ne’e tanbá JICA sei konstrui, entaun sira tau de’it 

kontra partida rihun $500 ne’ebé JICA husu,” nia dehan.

Hafoin ne’e avansa ho estudu viabilidade ba portu Manatutu, depois konetividade nasionál sira, 

data center (sentru dadus) ne’e sei tama hotu ba fundu infranstrutura, entaun millaun $20 

koloka ba de’it saláriu vensimentu, bens servisu no transferénsia públiku, enkuantu millaun $1.8 

sei transfere ba ANATL.

Iha kapitál menór uituan tanba karreta sira iha Ministériu (MTK) ne’e balun hola dezde 2012 

ne’ebé karreta nia kondisaun ladi’ak. Se aprova proposta ne’e sei hola keareta, sira tuan haruka 

ba Patrimóniu Estadu no kapitál desenvolvimentu iha projetu kiik ne’ebé atu halo ne’e iha rihun 

$800 de’it.

“MTK nian saláriu vensimentu, bens servisu no transferénsia públiku millaun $9 deit. Se husu 

atu mantein ho millaun $20 ne’e, signifika karik atu dehan adisionál entaun ha’u (MTK) husu 

adisionál ne’e kuaze millaun $10, para atu fila-fali ba millaun $20,” nia esplika.

Jornalista : Alexandra da Costa    Editór       : Cancio Ximenes



EDTL aprezenta orsamentu adisionál millaun $50 

ba programa haat iha 2026

Prezidente Komisaun Ezekutiva Eletricidade de Timor-Leste, Empreza Públika (EDTL, E.P.), Paulo da 
Silva. Imajen TATOLI/Francisco Sony

DILI, 09 Agostu 2025 (TATOLI)—Prezidente Komisaun Ezekutiva Eletricidade de Timor-Leste, 
Empreza Públika (EDTL, E.P.), Paulo da Silva hateten iha enkontru Komité Revizaun Orsamentu Polítika 
(KROP) 2025, sira aprezenta proposta orsamentu adisionál 2026 ho montante millaun $50 ba programa 
prioridade haat.

Paulo esplika programa prioridade haat mak hanesan millaun $32 sei aloka hodi sosa kombustivel ba 
sentru elétriku Hera no Betanu, millaun $9 aloka ba solár PV no bátria ba Ataúru, millaun $6 aloka ba 
kabu subterráneu hodi ilumina estrada protokolu sira iha Dili laran no aldeia sira no millaun $10.8 aloka 
ba operasaun manutensaun elétrika.

Aleinde ne’e, Paulo informa EDTL ezekuta ona orsamentu 2025 atinje 30% (ezekuta ba 
manutensaun, projetu eletrifikasaun, projetu rurál no operasaun saláriu vensimentu no se liga ho 
obrigasaun ne’e bele liu 70% tanba kontratu hotu-hotu hein selu de’it bainhira ema fornese mina 
mai.

“Ita bele garante katak to’o fulan-Dezembru bele ezekuta to’o 90%, maibé depende ba ita-nia parseiru sira 
hanesan kompañia sira-ne’ebé implementa obra. Se sira halo hotu lalais no hatama facture invoice mai 
bele halo pagamentu,” Prezidente ne’e informa ba jornalista sira hafoin remata enkontru KRO iha 
Ministéria Finansa, Aitarak-Laran, Sábadu ne’e.

Prevee millaun $18 ba instalasaun iha nivel aldeia

Entretantu, Prezidente Komisaun Ezekutiva EDTL esklarese Orsamentu Jerál Estadu (OJE) 2026 sei tau 
prioridade hodi halo instalasaun eletrisidade ba nivel aldeia hamutuk 186 ne’ebé seidauk asesu 
eletrisidade.

“Ita-nia alvu iha 2026 ema iha aldeia hotu-hotu bele asesu ona enerjia eletrisidade. Tanba ita atu hasa’e 
rásiu eletrifikasaun nasionál, iha nivél aldeia nian mak ita tau aldeia 186 ne’e atu rezolve iha 2026 ho 
orsamentu millaun $18,” nia subliña.

Nune’e afirma katak ninia dezeñu no Bill of Quantities (BoQ) kompletu tiha ona, tan ne’e iha fulan-Agostu 
nia rohan EDTL sei halo prosesu aprovizionamentu no tinan oin kompañia sira hahú implementa 
instalasaun.

Jornalista: Alexandra da Costa              Editór: Xisto Freitas da Piedade



MOP propoin adisionál millaun $240 ba programa tolu

Ministru Obra Públika (MOP), Samuel Marçal. Imajen Tatoli/Francisco Sony

DILI, 09 Agostu 2025 (TATOLI)—Ministériu Obra Públika (MOP) submete proposta adisionál miliaun $240 iha 

Komité Revizaun Orsamentu Polítika (KROP) 2026 ba programa priodade tolu hanesan insfranstrutura, bee-moos no 

eletrisidade.

“Adisionál ne’e mós tanba haree ba iha estragu iha foho hanesan iha suku no aldeia sira hotu liuliu iha área balun 

ne’ebé seidauk iha eletrisidade, bee-moos no balun estrada aat iha tinan naruk,” Ministru Obra Públika, Samuel 

Marçal informa ba jornalista sira iha Ministériu Finansa, Aitarak-Laran, Sábadu ne’e.

Ho haraik-aan Ministru ne’e husu ba Komisaun Revizaun Osamentu bele haree took proposta referida hodi tau iha 

konsiderasaun.

“Envelope fiskál ne’ebé Ministériu Finansa fó ne’e miliaun $1.9. Ne’e inklui mós ho estrada urbana balun no mós 

estrada rurál emerjénsia ne’ebé ami tau hamutuk hela,” governante ne’e haktuir.

Samuel rekoñese katak loloos sira-nia kustu adisionál ladún barak, só atu hola ekipamentu no balun atu kompleta de’it 

tinan fiskál tinan kotuk nian atubele la’o nafatin.

Nia esplika ezekusaun osamentu 2025 nian ne’e atinje ona 75%, ida-ne’e ba saláriu vensimentu, kapitál menór, 

transferénsia públika no mós ba kapitál dezenvolvimentu.

“Iha ezekusaun ne’e sempre hasoru difikuldade, liuliu iha parte infraestrutura ni’an. Difikuldade ida maka klima. Iha 

munisípiu balun ne’e udan sei boot no kapasidade setór privadu ita rekoñese iha problema burokrasia,” Samue tenik.

Jornalista: Alexandra da Costa        Editór: Xisto Freitas da Piedade



MD propoin adisionál millaun $49 iha OJE 2026

Ministru Defeza, Donançiano Costa Gomes Pedro "Klamar Fuik". Imajen Tatoli/Francisco Sony

DILI, 11 Agostu 2025 (TATOLI)-Ministru Defeza Kontra Almirante, Donaciano Costa 

Gomes “Pedro Klamar Fuik”, aprezenta orsamentu adisionál ba tinan 2026 ho montante 

millaun $49.

“Orsamentu ne’e sei prioriza ba programa espesiál sira hanesan sustenta forsa, tanba parte 

integrante oinsá mak ita-nia Governu, ita-nia Estadu haree para bele mantein ita-nia forsa”, 

ministru hatete ba jornalista sira hafoin aprezenta orsamentu 2026 iha ministériu finansa, 

segunda-ne’e.

Nia esplika, tetu inisiál ne’ebé ministériu defeza simu $8.300.000 (oitu millaun e trezentu 

dolár), nune’e ámbitu diskusaun iha Komisaun Revizaun Orsamentu (KRO) propoin adisionál 

millaun $49.

Objetivu prinsipál husi adisionál ne’e, nia dehan foka ba implementasaun programa militár 

nian no aumenta nesesidade sira seluk.

Nia dehan, orsamentu Institutu Defeza Nasionál (IDN) ba tinan oin $1.606.000, adisionál 

$1.000.007, tanba tinan-oin sei loke academia militár konjunta.

“Orsamentu inisiál no adisionál ba Ministeriu Defeza no FALINTIL-Forsa Defeza Timor-Leste 

inklui Institutu Defeza Nasionál ba tinan oin ne’e razoavel, maibé proposta ne’ebé mak 

instituisaun hirak ne’e hotu aprezenta atraves husi Ministériu Defeza iha konsiderasaun di’ak 

husi Ministériu Finansa, liuliu komisaun revizaun”, afirma nia.

Ministru akresenta, KRO liuhusi Prezidente Komisaun Revizaun Orsamentu sei halo diskusaun 

klean ho Ministériu Finansa hafoin deside aumenta ka la’e, ne’e depois mak haree no oinsá mak 

prioritiza hodi atribui orsamentu sira-ne’e.

Jornalista       : Natalino Costa     Editora           : Rita Almeida


